R E L A C I O N

PËR 
PROJEKTLIGJIN “PËR DISA SHTESA DHE NDRYSHIME  NË LIGJIN NR.10018, DATË 13.11.2008, “PËR AVOKATURËN E SHTETIT”, TË NDRYSHUAR”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Projektligji ka për qëllim përmirësimin e veprimtarisë së Avokaturës së Shtetit, nëpërmjet rritjes së kapaciteteve në ndihmë dhe mbështetje të funksioneve të saj ligjore. Synimi i këtij projektligji është të përmirësojë në mënyrë të vazhdueshme aftësitë dhe kapacitetin e avokatëve të shtetit. Nëpërmjet këtij projektligji synohet gjithashtu, zgjerimi i kompetencave të Avokaturës së Shtetit në përfaqësimin dhe mbrojtjen e interesave pasurore të organeve të pushtetit vendor.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTAVE TË TJERA POLITIKE

Ky projektligj është pjesë e programit të përgjithshëm analitik të projektakteve të Këshillit të Ministrave, për vitin 2026.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME 
Miratimi i këtij projektligji do të kontribuojë në përmirësimin dhe rritjen e cilësisë në ushtrimin e funksioneve të avokatëve të shtetit, garantimin e qëndrueshmërisë së profesionistëve, si dhe ofrimin e një përfaqësimi dhe mbrojtjeje të specializuar për pushtetin vendor. Nëpërmjet këtij projektligji synohet të zgjidhen pengesat e krijuara për rekrutimin e avokatëve të shtetit, duke parashikuar mënyra rekrutimi me kritere të forta dhe me procedurë më të shpejtë. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji hartohet në mbështetje të neneve 78 dhe 83, pika 1, të Kushtetutës.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE TË BASHKIMIT EVROPIAN (PËR PROJEKTAKTET NORMATIVE)

Projektligji nuk synon përputhshmëri me ndonjë acquis të BE-së.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përmban 8 nene, të propozuara si shtesa dhe ndryshime në ligjin nr.10018, datё 13.11.2008, “Pёr Avokaturën e Shtetit”, të ndryshuar.

Neni 1 parashikon disa saktësime dhe ndryshime në nenin 4 të ligjit, sa i takon termave të përdorur në ligj, si dhe parashikon natyrën e marrëdhënieve të punës për ndihmësit ligjor të avokatëve të shtetit, të cilët shtohen si funksion i ri në nenet pasuese. 

Neni 2 parashikon disa ndryshime në nenin 5 të ligjit, ku saktësohet se Avokatura e Shtetit do të përfaqësojë dhe mbrojë organet e vetëqeverisjes vendore në çështjet gjyqësore ku janë palë. Është riformuluar shkronja “c” e pikës 1 të nenit 5 të ligjit, me qëllim saktësimin e përmbajtjes së dispozitës në raport me përfaqësimin dhe mbrojtjen e organeve të vetëqeverisjes vendore nga Avokatura e Shtetit. Në formulimin e ri është përcaktuar në mënyrë të shprehur se Avokatura e Shtetit përfaqëson dhe mbron interesat pasurorë të organeve të vetëqeverisjes vendore përpara gjykatave të të gjitha niveleve, pa autorizim të posaçëm të të përfaqësuarit, në çështjet gjyqësore në të cilat këto organe janë palë. Gjithashtu, është parashikuar shprehimisht edhe rasti i delegimit të së drejtës së përfaqësimit dhe mbrojtjes organit të interesuar të vetëqeverisjes vendore, vetëm në çështje të veçanta dhe sipas kritereve lëndore dhe sasiore të përcaktuara në rregulloren e miratuar nga Këshilli i Ministrave. 

Nëpërmjet këtij parashikimi tashmë Avokatura e Shtetit do të kryejë të njëjtën mbrojtje dhe përfaqësim për organet e vetëqeverisjes vendore si ajo që aktualisht kryhet për interesat pasurore të shtetit, me përjashtim të rasteve kur mosmarrëveshjet janë ndërmjet organeve vendore dhe organeve qendrore të administratës shtetërore, në këtë rast Avokatura e Shtetit do të përfaqësojë interesat e organeve qendrore të administratës shtetërore.

Ndryshimi i propozuar synon të forcojë përfaqësimin dhe mbrojtjen e organeve të pushtetit vendor në mosmarrëveshjet gjyqësore, duke marrë në konsideratë se një pjesë e madhe e proceseve gjyqësore me palë ndërgjyqëse pushtetin vendor, përbëhet nga çështje me rëndësi në fushën e kontratave, investimeve publike, akteve administrative të organeve vendore, të drejtave pronësore mbi pasuritë e paluajtshme dhe kërkesave për shpërblim dëmi pasuror. 

Në vështrim të ndryshimeve social-ekonomike në vend në dhjetë vitet e fundit, konstatohet një zhvillim ekonomik në një pjesë domethënëse të bashkive në vend, çka ka sjellë edhe investime të reja, procedura të reja dhe mosmarrëveshje të ndryshme midis palëve dhe pushtetit vendor, si dhe, është rritur ndjeshëm interesi i përvetësimit të pasurive të paluajtshme, duke u shoqëruar edhe me çështje gjyqësore kundër organeve të pushtetit vendor. 
Avokatura e Shtetit gjatë viteve të fundit ka evidentuar organet e qeverisjes vendore kanë një nevojë të shtuar për përfaqësimin dhe mbrojtjen në gjykim dhe shpeshherë gjatë lidhjes së marrëveshjeve të posaçme nga këto organe është shprehur si pengesë kushti për kryerjen e një pagese në rastet e përfaqësimit nga Avokatura e Shtetit. Përfaqësuesit e organeve të vetëqeverisjes vendore janë shprehur se janë kosto të papërballueshme nëse Avokatura e Shtetit do të paguhej për çdo çështje ku është i nevojshëm ofrimi i shërbimit të përfaqësimit dhe mbrojtjes. Tarifat që janë caktuar për të ofruar shërbimin e përfaqësimit dhe mbrojtjes, janë në vlerën prej 25 000 lekë, dhe janë tarifat më të ulëta referuar tregut të lirë por edhe përcaktimeve për ndihmë juridike dytësore. Për rrjedhojë dhënia e një shërbimi të specializuar përfaqësimi dhe mbrojtjeje nga Avokatura e Shtetit, është forma me adekuate për fuqizimin e mbrojtjes në procese gjyqësore të organeve të pushtetit vendor. Nga ana tjetër është vënë re se dhënia e asistencës juridike nëpërmjet përfaqësimit dhe mbrojtjes ka qenë e domosdoshme në 90% të rasteve. 
Për këto arsye, dhe në funksion të përfaqësimit dhe mbrojtjes së interesave pasurorë të organeve të vetëqeverisjes vendore, vlerësohet e domosdoshme që organet e vetëqeverisjes vendore të përfaqësohen nga Avokatura e Shtetit, me shpenzime që do të përballohen nga shteti, në përputhje me nenin 112 të Kushtetutës së Republikës së Shqipërisë. 
Në nenin 3 të projektligjit, parashikohet ndryshimi i pikës 4 të nenit 9 të ligjit. Tashmë parashikohet emërimi i një ose disa avokatëve të shtetit përfaqësues të përhershëm, pranë Gjykatës Evropiane për të Drejtat e Njeriut dhe Këshillit të Europës, duke synuar rritjen e nivelit të përfaqësimit pranë këtij organizmi.

Në nenin 4 të projektligjit janë parashikuar disa saktësime dhe ndryshime në nenin 12 të ligjit, sa i përket avokatëve të shtetit që ushtrojnë funksionin e përfaqësimit dhe mbrojtjes së ministrive. Konkretisht, në Avokaturën e Shtetit janë të përcaktuar dy nivele, niveli vendor dhe niveli qendror. Niveli vendor ndahet në avokatë shteti në zyra vendore, sipas zyrave vendore të Avokaturës së Shtetit në territorin e Republikës së Shqipërisë, dhe avokatë shteti pranë ministrive. Këta të fundit, përfaqësojnë dhe mbrojnë në gjykatat e shkallës së parë dhe të apelit, me seli në Tiranë, çështjet gjyqësore me palë ndërgjyqëse Kryeministrinë, ministritë, institucionet e tyre të varësisë apo persona juridikë me kapital shtetëror që administrohet nga ministria përkatëse. Duke qenë se, vendosja e avokatëve të shtetit dhe zyrave të avokatëve të shtetit pranë ministrive, ka qenë një koncept i mëparshëm i miratuar me ligjin nr. 10018/2008, i cili ka ndryshuar me ligjin 86/2018, duhet që të bëhet një përcaktim më i saktë i parashikimeve në këtë dispozitë. 
Në nenin 5 të projektligjit parashikohet shtimi i nenit 12/1 të ligjit, nëpërmjet të cilit krijohet funksioni i ndihmësit ligjor të avokatit të shtetit. Konkretisht, është përcaktuar qartë se ndihmësit ligjorë të avokatëve të shtetit emërohen nga Avokati i Përgjithshëm i Shtetit në nivel qendror dhe vendor, sipas strukturës dhe organikës së Avokaturës së Shtetit të miratuar me urdhër të Kryeministrit, në përputhje me procedurën e miratuar me urdhër të Avokatit të Përgjithshëm të Shtetit. Në këtë mënyrë, është qartësuar shtrirja organizative e këtij funksioni dhe është shmangur çdo paqartësi lidhur me ushtrimin e tij vetëm në nivel qendror ose edhe në nivel vendor. Po kështu, në kriteret për emërimin e ndihmësit ligjor është përfshirë edhe kërkesa për përvojë profesionale, duke u parashikuar se kandidati duhet të ketë jo më pak se 1 (një) vit përvojë pune në fushën juridike. Ky plotësim e bën dispozitën më të plotë dhe më koherente me natyrën e detyrave që ushtron ndihmësi ligjor. Njëherazi, është saktësuar edhe raporti funksional i këtij pozicioni, duke u përcaktuar se ndihmësi ligjor i avokatit të shtetit punon pranë një ose disa avokatëve të shtetit, në nivelin në të cilin është caktuar sipas dispozitës përkatëse. Këto ndryshime synojnë të garantojnë një përcaktim të qartë të statusit dhe funksionit të ndihmësit ligjor brenda Avokaturës së Shtetit.

Ky funksion tashmë është i domosdoshëm për avokatët e shtetit bazuar në nevojat e vazhdueshme për shtim të stafit dhe për ndihmesën në kryerjen e një sërë veprimesh të natyrës administrative dhe parapërgatitore. Avokatët e Shtetit aktualisht kanë një ngarkesë të konsiderueshme për shkak të veprimeve shtesë që duhet të kryejnë edhe në kuadër të raportimit të veprimtarisë së tyre, kryerjes së hetimeve administrative, mbledhjes së provave, trajtimit të tyre në kuadër të ndërtimit të strategjisë së mbrojtjes, përgatitjes së mbrojtjes dhe akteve të tjera procedurale, dhe ushtrimit të përfaqësimit në gjykata. Avokatët e Shtetit ndjekin mesatarisht 7-10 seanca gjyqësore çdo ditë, në shërbim të përfaqësimit dhe mbrojtjes së interesave pasurore të shtetit, çka konsumon një kohë të konsiderueshme brenda orarit zyrtar, duke kufizuar kohën për kryerjen e detyrimeve të tjera që kanë të bëjnë me veprimtari administrative dhe përgatitjen e mbrojtjes për çështjet gjyqësore me ecuri apo çështje të reja. 
Duke shtuar në funksionet e avokatëve të shtetit edhe përfaqësimin e organeve të vetëqeverisjes vendore, mendohet se do të rritet ngarkesa e punës me rreth 20 përqind më shumë se çështjet që aktualisht përfaqësohen nga Avokatura e Shtetit. Gjatë një viti kalendarik në Avokaturën e Shtetit njoftohen përafërsisht 12 mijë çështje gjyqësore të reja, ndërsa afërsisht 2,5 mijë prej tyre janë çështje me palë të paditura organet e vetëqeverisjes vendore. Aktualisht numri i avokatëve të shtetit është i kufizuar në raport me nevojat e institucionit, dhe do të jetë gjithashtu objekt rishikimi, për shkak se asnjë nga avokatët e shtetit nuk ka një ngarkesë të çështjeve brenda normave.
Nëpërmjet funksionit të ndihmësit ligjor të avokatit të shtetit synohet të rritet ndjeshëm cilësia e përfaqësimit dhe mbrojtjes së interesave pasurorë të shtetit, për shkak të ndarjes së detyrave administrative nga puna intelektuale e avokatit të shtetit. Vendosja e këtij funksioni të ri është i ngjashëm me raportin ndërmjet prokurorit dhe oficerit të policisë gjyqësore apo të gjyqtarit dhe ndihmësit ligjor, duke i dhënë më tepër mundësi funksionit parësor të kryejë me përparësi të gjithë veprimtarinë intelektuale, strategjike, studimore dhe kërkimore, dhe për pjesën e hetimit administrativ, raportimit, plotësimit dhe përditësimit të regjistrave manualë dhe elektronikë, administrimit të dokumenteve dhe veprimeve të tjera të natyrës administrative të angazhohen ndihmësit ligjorë të avokatëve të shtetit. 

Siç edhe u parashtrua më sipër, koha e vlefshme dhe mundësitë e avokatëve të shtetit janë maksimalisht të kufizuara për të kryer njëkohësisht përgatitjen e mbrojtjeve dhe të strategjive, përgatitjen e ankimeve, rekurseve, kërkesave dhe akteve procedurale, mbledhjen e provave, dërgimin e shkresave, përfaqësimin në gjykata, raportimin e ecurisë së çështjeve, administrimin e akteve, përditësimin e regjistrave elektronikë dhe fizikë.

Duke marrë parasysh faktin se tashmë gjykatat në vend kanë arritur të funksionojnë me rritme të shpejta, dhe çështjet gjyqësore që përfaqësohen nga avokatët e shtetit i përkasin periudhave të ndryshme, duke filluar që nga backlog-u i çështjeve e deri të çështjet e reja, ka lindur domsodoshmëria për zgjidhjen e çështjes së ngarkesës në punë, si një fenomen që pas shumë përpjekjeve për ta zgjidhur së brendshmi dhe në rrugë administrative, nuk është arritur të normalizohet. 
Nga ana tjetër, parashikimi i këtij funksioni të ri në institucionin e Avokaturës së Shtetit, i cili ka për objektiv vetëm studentët e ekselencës, është një motivim pozitiv dhe hapja e mundësive shumë të mira për juristët e sapoformuar, për të zhvilluar karrierën si jurist në vendin tonë.  

Në nenin 6 të projektligjit parashikohet një shtesë në nenin 20, pika 1, shkronja “c”, duke shtuar dy kritere të reja t’u emëruar avokat shteti, konkretisht kriteret:

i) zotëron përvojë pune mbi 7 vjet si ndihmës avokat shteti në Avokaturën e Shtetit;

ii) zotëron përvojë pune mbi 10 vjet si avokat, profesor, lektor i së drejtës, ose ka ushtruar mbi 10 vjet profesionin e juristit në strukturat juridike, në një nga institucionet qendrore të administratës shtetërore.  

Këto kritere parashikohen si përjashtuese në raport me kushtin për të përfunduar programin e formimit fillestar të Shkollës së Magjistraturës. Vendosja e këtyre kritereve ka lindur si domosdoshmëri për shkak të mosplotësimit të vakancave në Avokaturën e Shtetit nga prurjet e Shkollës së Magjistraturës si dhe për shkak të mungesës së interesit për të ndjekur programin e formimit fillestar të Shkollës së Magjistraturës për profilin avokat shteti. 

Konkretisht gjatë vitit 2025 Avokatura e Shtetit ka shpallur vende vakante për 7 pozicione avokat shteti në nivel vendor/pranë ministrive, ndërsa janë kualifikuar për të ndjekur programin e formimit fillestar për avokat shteti, 6 kandidatë, ku në vijim dy prej tyre kanë dhënë dorëheqjen, duke mos ndjekur programin për të fituar titullin avokat shteti, ndërsa katër prej tyre janë ende në ndjekjen e programit. 

Aktualisht, Avokatura e Shtetit ka gjithsej 12 vakanca ndërsa pritet të plotësohet me 4 avokatë shteti përgjatë vitit 2027, duke mbetur me 8 vende vakante për të paktën 3 vjet. Në të tilla kushte, është e domosdoshme të krijohet një mundësi emërimi bazuar në kritere të forta, që të konkurrojnë me standardin e vendosur në ligj për t’u emëruar avokat shteti, por njëkohësisht të garantojnë plotësimin e vakancave në atë masë sa të mos rrezikohen interesat pasurorë të shtetit si rrjedhojë e mungesës së avokatëve të shtetit.
Ndryshe nga funksioni i magjistratit, prokurorë dhe gjyqtarë, Avokatura e Shtetit ka një numër të reduktuar të avokatëve të shtetit, dhe krijimi i vakancave përbën një pengesë të madhe në kryerjen e funksioneve me cilësi, efiçencë dhe performancë. Avokatura e Shtetit ushtron përfaqësimin e interesave pasurore të shtetit në të gjitha gjykatat e territorit të Republikës së Shqipërisë, në gjykatat e huaja dhe ndërkombëtare dhe në arbitrazhin ndërkombëtar, ku përfaqësimi në gjykatat e shkallës së parë dhe të apelit ushtrohet sipas një organike të përbërë nga 55 (pesëdhjetë e pesë) avokatë shteti, ndërsa numri i gjyqtarëve është 417 (katërqind e shtatëmbëdhjetë), një pjesë e të cilëve janë të Gjykatës së Lartë dhe një pjesë të gjykatave të juridiksionit penal.
Rezulton se numri i gjyqtarëve në Republikën e Shqipërisë që shqyrtojnë çështjet gjyqësore në të cilat përfaqësohen interesat pasurore të shtetit nga Avokatura e Shtetit, është të paktën sa 3-fishi i numrit të avokatëve të shtetit, çka do të thotë se vakancat që krijohen në këtë institucion mund të shkaktojnë dëme të rëndësishme dhe të pakthyeshme, për këtë arsye nevojitet që fenomeni i vakancave të shmanget brenda një kohe të shkurtër, duke lënë një mundësi rekrutimi të shpejtë dhe njëkohësisht duke ruajtur kritere të forta rekrutimi.

Kriteret e parashikuara për emërimin e avokatëve të shtetit që nuk kanë përfunduar Programin e Formimit Fillestar të Shkollës së Magjistraturës, janë ndarë në dy kategori, në ndihmësit ligjorë të avokatëve të shtetit, të cilët duhet të kenë 7 vjet përvojë në këtë funksion, si dhe, personat që kanë përvojë pune mbi 10 vjet si avokat, profesor, lektor i së drejtës, ose profesionin e juristit në strukturat juridike, në një nga institucionet qendrore të administratës shtetërore. 
Këto kritere mendohet se janë të mjaftueshme për të arritur një standard përzgjedhjeje të kënaqshëm dhe konkurrues me subjektet që do të kualifikohen nëpërmjet Shkollës së Magjistraturës, dhe gjithashtu çmohet se do të shfaqet interes i gjerë për t’u emëruar avokat shteti, duke u nisur nga efikasiteti i procesit të rekrutimit, i cili bazohet vetëm në plotësimin e kushteve dhe kritereve ligjore.

Gjithashtu, në këtë nen propozohet të shtohen pikat 1/1 dhe 1/2, në nenin 20 të ligjit, duke parashikuar se emërimi i avokatëve të shtetit nëpërmjet kritereve të reja, do të kryhet për jo më shumë se 50 përqind të vakancave të krijuara deri në datën 31 janar të çdo viti. Pjesa e mbetur do të njoftohet nga Shkolla e Magjistraturës për të ftuar studentët e rinj të aplikojnë për të ndjekur Programin e Formimit Fillestar për profilin avokat shteti. 
Nëpërmjet kësaj dispozite vendoset një balancë midis avokatëve të shtetit që do të emërohen pas përfundimit të Programit të Formimit Fillestar, dhe atyre që do të emërohen sipas kritereve të parashikuara në projektligj. Ndërsa janë parashikuar edhe rastet kur nuk do të plotësohen vakancat pas zhvillimit të provimit të pranimit në Programin e Formimit Fillestar të Shkollës së Magjistraturës, që këto vakanca të shpallen brenda të njëjtit vit nga Avokatura e Shtetit për subjektet që plotësojnë kriteret e parashikuara në nenin 1, pika 1, shkronja “c”, nëndarjet “i-ii”. 

Në nenin 7 të projektligjit parashikohet se në nenin 27, pas pikës 4, është shtuar pika 4/1, ku përcaktohet se paga e ndihmësit ligjor të avokatit të shtetit është sa 0,45 e pagës së Avokatit të Përgjithshëm të Shtetit. Ky parashikim është në koherencë me piramidën e pagave dhe nivelin e ndihmësve ligjore që synohet të rekrutohen pranë Avokaturës së Shtetit.
Në nenin 8 të projektligjit parashikohet hyrja në fuqi e tij brenda 15 ditëve nga botimi në “Fletoren zyrtare”.

III. Koherencë me modelet më të mira evropiane dhe përputhshmëria e objektivave strategjike të Avokaturës së Shtetit sipas rekomandimeve të Instrumentit të Ndihmës së Paraanëtarësimit (IPA 2020)
.
Në vijim të zhvillimit dhe fuqizimit të rolit të Avokaturës së Shtetit, së fundmi ky institucion ka qenë përfitues i projektit IPA “Support the State Advocate to bring judicial practices in line with EU best practices and human rights standards” (2024–2025), i financuar nga Bashkimi Evropian. Një nga komponentët kryesorë të këtij projekti ishte hartimi i një Plani Strategjik për Avokaturën e Shtetit për një periudhe 5 vjeçare 2025-2030. 

Plani Strategjik 2025–2030 i Avokaturës së Shtetit përbën dokumentin e parë të plotë për këtë institucion, i cili jo vetëm përmbledh atë çka Avokatura është sot, por vendos shumë qartë se ku duhet të shkojë në vitet në vijim dhe si do të matet rruga deri atje. Ky Plan Strategjik është parashikuar në Programin e Përgjithshëm Analitik të Projektakteve për vitin 2026, për t’u miratuar nga Këshilli i Ministrave. 

Plani e përkufizon shprehimisht Avokaturën e Shtetit jo vetëm si mbrojtësen ligjore të shtetit në gjykata, por edhe si aktor kyç institucional që i jep këshillim juridik dhe këshillim strategjik Kryeministrit dhe të gjitha institucioneve publike shqiptare; ky funksion i dyfishtë (mbrojtës dhe këshillimor) nxirret si baza mbi të cilën ndërtohen objektivat strategjike dhe mënyra se si forcohet roli i Avokaturës.

Plani është përgatitur duke aplikuar metodologjinë e Sistemit të Planifikimit të Integruar (IPS), në përputhje me Strategjinë Kombëtare për Zhvillim dhe Integrim 2022–2030, Strategjinë Ndërsektoriale të Drejtësisë 2024–2030, Roadmap-in e Sundimit të Ligjit, si dhe dokumentet e reformës në administratën publike dhe strategjinë ndërsektoriale kundër korrupsionit. 

Risia e dytë që sjell plani lidhet me mënyrën si e koncepton vetë Avokaturën e Shtetit, në thelb të dokumentit qëndron vizioni i një institucioni publik juridik modern, profesional dhe transparent, i aftë të garantojë mbrojtje me cilësi të lartë të interesave ligjore dhe financiare të shtetit, të përmirësojë efikasitetin e operacioneve përmes digjitalizimit dhe të forcojë bashkëpunimin me partnerët kombëtarë dhe ndërkombëtarë. Plani nuk kufizohet në parime të përgjithshme, por ndërtohet mbi një analizë funksionale të Avokaturës dhe një analizë të arritjeve kryesore dhe sfidave aktuale në fushën e kuadrit ligjor, kapaciteteve, efikasitetit dhe menaxhimit të çështjeve.

Këto analiza i paraprijnë formulimit të vizionit, misionit dhe vlerave, si dhe tri objektivave strategjikë, secili i shoqëruar me objektiva specifikë, rezultate të pritshme dhe masa konkrete.

Tre objektivat strategjikë përbëjnë shtyllat kryesore mbi të cilat mbështetet forcimi i rolit të Avokaturës së Shtetit. 
Objektivi i parë synon rritjen e efektivitetit dhe efikasitetit institucional përmes përmirësimit të organizimit të brendshëm, modernizimit të proceseve të punës dhe forcimit të infrastrukturës dhe teknologjisë së informacionit, shtimit të strukturave mbështetëse. 
Objektivi i dytë fokusohet në forcimin e integritetit dhe profesionalizmit të stafit, përforcuar statusin e veçantë të avokatëve të shtetit, dhe zhvilluar një sistem të strukturuar trajnimi dhe bashkëpunimi ndërkombëtar. 
Objektivi i tretë synon rritjen e transparencës, komunikimit dhe bashkëpunimit ndërinstitucional, përmes publikimit proaktiv të informacionit, rritjes së vizibilitetit dhe reputacionit të institucionit dhe konsolidimit të rolit të Avokaturës si aktor qendror në funksionimin e shtetit të së drejtës.

Në këtë kuadër, forca e Avokaturës nuk shihet vetëm te fitorja e çështjeve, por te aftësia për të parashikuar dhe menaxhuar rreziqet, për të parandaluar dëmet financiare, për të ndikuar në përmirësimin e legjislacionit dhe për të qenë, de facto, një nga instrumentet kryesore të shtetit të së drejtës.

Plani e lidh drejtpërdrejt forcimin e Avokaturës së Shtetit me procesin e integrimit evropian. Ai është i harmonizuar me strategjitë kombëtare që qëndrojnë në bazë të kapitullit 23 (Gjyqësori dhe të drejtat themelore) dhe parashikon masa të qarta për rritjen e kapaciteteve të raportimit, përmirësimin e koordinimit dhe lidershipit në raport me raportimin për kapitullin 23, krijimin e databazave të integruara, rritjen e transparencës dhe efikasitetit në ekzekutimin e vendimeve të GJEDNJ-së dhe përmirësimin e bashkëpunimit ndërinstitucional në drejtim të reformës në drejtësi. 

VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT
Për zbatimin e këtij ligji ngarkohet Avokatura e Shtetit, ministria përgjegjëse për financat dhe organet e vetwqeverisjes vendore. 
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Avokatura e Shtetit. 

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Për funksionin e ndihmësit ligjor të avokatit të shtetit, është llogaritur shtimi në strukturën e Avokaturës së Shtetit sipas asaj aktuale, me 20 përqind të numrit të avokatëve të shtetit, që përkon me 15 (pesëmbëdhjetë) ndihmës ligjorë. 
Paga e ndihmësit ligjor të avokatit të shtetit është parashikuar të jetë sa 45 përqind e pagës së Avokatit të Përgjithshëm të Shtetit, dhe efekti financiar në buxhetin e shtetit do të jetë 31.007.205 (tridhjetë e një milion e shtatëmijë e dyqind e pesë) lekë (bruto). 

Kjo vlerë ndikimi në buxhetin e shtetit justifikohet plotësisht për shkak se veprimtaria e Avokaturës së Shtetit në tërësi përballet me vlera me rëndësi shumë të madhe për buxhetin e shtetit dhe me çështje gjyqësore me kompleksitet në pjesën më të madhe të tyre. 

Konkretisht, sipas raporteve vjetore të institucionit, të tre viteve të fundit, rezulton se Avokatura e Shtetit ka përfaqësuar çështje gjyqësore, vlera e matshme e të cilave është si vijon, (duke mos përfshirë çështjet e arbitrazhit ndërkombëtar për shkak të kufizimit të informacionit dhe çështjet e këshillimit):

Për vitin 2023 Avokatura e Shtetit ka përfaqësuar çështje gjyqësore me vlerë 19,425,773,006 (nëntëmbëdhjetë miliardw e katërqind e njëzet e pesë milionë e shtatëqind e shtatëdhjetë e tre mijë e gjashtë) lekë ose përafërsisht 202 milionë euro si dhe 29,817,658 (njëzet e nëntë milionë e tetëqind e shtatëmbëdhjetë mijë e gjashtëqind e pesëdhjetë e tetë) m2 pasuri të paluajtshme.

Për vitin 2024 Avokatura e Shtetit ka përfaqësuar çështje gjyqësore me vlerë 8,854,843,777 (tetë miliardë e tetëqind e pesëdhjetë e katër milionë e tetëqind e dyzetë e tre mijë e shtatëqind e shtatëdhjetë e shtatë) lekë ose 92 milionë euro si dhe 24,169,045 (njëzetë e katër milionë e njëqind e gjashtëdhjetë e nëntë mijë e dyzetë e pesë) m2 pasuri të paluajtshme. 

Për vitin 2025 Avokatura e Shtetit ka përfaqësuar çështje gjyqësore me vlerë 8,075,989,078 (tetë miliard e shtatëdhjetë e pesë milionë e nëntëqind e tetëdhjetë e nëntë mijë e shtatëdhjetë e tetë) lekë, ose 84 milionë euro, si dhe 12,263,005 (dymbëdhjetë milionë e dyqind e gjashtëdhjetë e tre mijë e pesë) m2 pasuri të paluajtshme.

Një veprimtari shumë e rëndësishme është edhe ajo e përfaqësimit në gjykatat e arbitrazhit dhe e këshillimit, të cilat janë pararojë domethënëse për shmangien e ndikimeve negative në buxhetin e shtetit. 

Përballja e përvitshme me vlera financiare të kësaj natyre, kërkon domosdoshmërisht një standard integriteti, dinjiteti dhe motivimi të institucionit që përfaqëson dhe mbron interesat pasurore të shtetit, për shkak se lejimi i dobësimit të të drejtave, privilegjeve dhe kushteve të punës së avokatëve të shtetit, do të shkaktonte rrezikun e tkurrjes dhe rënies së fuqisë dhe cilësisë së përfaqësimit dhe mbrojtjes.

Vlerat e renditura më sipër përllogaritet të rriten me të paktën 20 përqind pas shtimit përmes këtij projektligji, të kompetencave të Avokaturës së Shtetit për përfaqësimin dhe mbrojtjen në gjykim të organeve të vetëqeverisjes vendore. 

Për sa më sipër, parashikimet në këtë projektligj që shoqërohen me efekte financiare, të cilat i vijnë në ndihmë funksionit të avokatit të shtetit në veprimtarinë e përditshme, janë të përligjura, të justifikuara dhe në proporcion të drejtë me nevojat konkrete, natyrën e veprimtarisë dhe rëndësinë që ajo paraqet në mbrojtje të interesit pasuror të shtetit. 

� Strategic Plan and Action Plan for the State Advocate Office 2025-2030 – NEAR/TIIA/2023/EA-RP/0067;

